
সম্পাদনা
				
		




				

			

			
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
লঘু বিজয়ার গান



পোড়াতে পারেনা আগুন এত হিম

হাড়ের ভেতরে

ভেজাতে পারেনা জল, এত দাহ

চোখের মণিতে


পাপ নেই পুণ্য নেই স্বপ্ন নেই আর্তি নেই

এ-ভাঙা জীবনে


স্নায়ুতে-স্নায়ুতে বেজে ওঠে লঘু বিজয়ার গান





ওহে মন, চলো



ওহে মন, চলো নিজ নিকেতনে

নিকেতন মানে খড়ে-ছাওয়া ঘর, আর

আকুলতা। ব্রতকথা শেষে

নিয়ে এসো পারনের বেলা প্রতিদিন।

যেন শুনি মিঁয়া-কি মল্লারে

জাগে খরার আশ্বিন, শান্ত ও মধুর। দেখি

গাজনের রাতে ফোটে ধুলোর বন্দনা

যেন ছুঁয়ে যাই সব আকুলতা

রেখা আর রঙের সংকেতে

ওহে মন চলো নিজ নিকেতনে





এই তীব্র ব্যাসকূট



তৃষ্ণার কী ভাষা আছে কোনো? ভাষার আঁধারে

এত দীর্ঘশ্বাস, তাকে কোন্

স্পর্শ দিয়ে জাগাও পৃথিবী? এই তীব্র ব্যাসকূট

রয়ে গেছে জনম অবধি, তবু

কতদিন গেল রূপ নেহারিতে কাঙালের চোখে

তৃষ্ণার কী গান আছে কোনো?

গানের ভনিতা থেকে উঠে আসে হলাহল শুধু

নিরবধি কাল

